«Ни ӧти морт оз кольччы ывла вылын Сыктывкарын ведомствоса ӧтуволанінъяскӧд артмӧм серпас вӧсна»
Коми Республикаса Юралысь Вячеслав Гайзер Коми Республикаса йӧзӧс велӧдан министр Владимир Шарковкӧд да Коми Республикалӧн эмбур агентствоса юрнуӧдысь Ярослав Зиняккӧд удж серти аддзысьлӧм дырйи тшӧктіс Сыктывкарса администрациякӧд ӧттшӧтш думыштны, кыдзи ладмӧдны йӧзӧс велӧдан учреждениеясса ӧтуволанінъясын олысьяс серти серпассӧ. Вӧзйӧмъяс вылӧ Республикаса Юралысь сетіс вежон.
Вячеслав Гайзер торйӧн пасйис, мый «оз позь лэдзны, медым ведомствоса ӧтуволанінъяскӧд серпассӧ оланпастэчас серти ладмӧдӧм бӧрын йӧзыс кольччисны оланінтӧг. Тайӧ вермас лоны накӧд, кодъяс важӧн нин олӧны сійӧ ӧтуволанінъясын либӧ кодъяслӧн эм сӧмын сійӧ оланіныс. Накӧд, кодъяс кӧсйӧны нажӧвитчыны, сёрниыс лоӧ дженьыд».

«Ми кӧсъям сійӧ ӧтуволанінъясас вӧчны пӧрадок оланпас серти. Тайӧ оланінъясыс йӧзӧс велӧдан учреждениеяслӧн, сідзкӧ, сэтчӧ колӧ овмӧдны сэтчӧс заведениеясса студентъясӧс да преподавательясӧс. А ӧні сэні джынсьыс гӧгӧр йӧзыс некыдз оз йитчыны сійӧ заведениеясыскӧд. Таысь ӧтдор, ӧтуволанінъясын унджык комнатасӧ сетӧны кӧртымӧ дзик бокӧвӧй йӧзлы, да та вӧсна ковмӧ ӧткажитны налы, кодъяслӧн збыль эм ведомствоса оланін вылӧ инӧдыс», - висьталіс Коми Республикаса Юралысь.
Вячеслав Гайзер сідзжӧ пасйис, мый талун аддзысьліс ӧтуволанінъясын олысьяскӧд да висьталіс аслас позиция йылысь, да эскӧ, мый сійӧс гӧгӧрвоисны. Эмӧсь оланпасъяс да ёрдлӧн решениеяс, найӧс миянлы быть колӧ збыльмӧдны. Но, мӧдарӧ кӧ, кодкӧ вермас збыль кольччыны ывла вылын. Татшӧмторсӧ лэдзны оз позь. Йӧзлы, кодъяс чайтӧны, мый на серти примитӧма инӧдӧ кутчысьтӧм решениеяс, ми вӧзйим юридическӧй отсӧг апелляционнӧй шыӧдчӧмъяс гижӧмын».
